
2022KO MAIATZAREN 18KO EBAZPENA
Gasteiz, 
Aztertu da Gardentasunaren Foru Kontseiluan xxxxxk (NAN: xxxxx; jakinarazpenetarako helbidea: xxxxx, PK: xxxxx) aurkeztutako erreklamazioa, informazio publikoa eskuratzeko 2022ko otsailaren 24an aurkeztu zuen eskaera ezestearen kontra.
AURREKARIAK
Lehenengoa.- Espedienteko dokumentaziotik ondorioztatzen denez, 2022ko otsailaren 24an, xxxxxk eskaera bat aurkeztu zuen Arabako Foru Aldundiaren Erregistroan, Gizarte Ongizaterako Foru Erakundean egiten diren aldi baterako bi programari buruzko informazioa eskuratzeko: Zadorra egoitzako Gorbeia moduluan garatutako laguntza emateko programa eta Zadorra programa, solairuko erizaintzako laguntzaileari laguntzeko lanak.  Zehazki, bi programei dagokienez, honako hau eskatzen zuen: a) programa horiek azaltzen diren dokumentua eta horien ezaugarriak; b) programa horiek egiteko arrazoiak; c) programaren hasiera data, iraupena eta balizko luzapenak; d) egin beharreko zereginak; e) betetzen diren beharrak; f) estaltzen diren beharrak egiturazkotzat eta iraunkortzat ez jotzeko arrazoiak; g) aurrekontu zuzkidura; h) programa horietara bideratutako langileen kopurua; i) plan horiek onartu eta garatzen dituen araudia. 

Bigarrena.- Gizarte Politiken Saileko foru diputatuaren martxoaren 24ko 35/2022 Foru Aginduaren bidez, informazio eskaera hori ez onartzea ebatzi zen, hura zabaltzeko aldez aurretik berriro landu behar zelako.
Hirugarrena.- 2022ko apirilaren 1ean, Arabako Foru Aldundiaren Erregistroan erreklamazio idazki bat sartu zen, informazio publikorako sarbidea ez onartzeagatik, 35/2022 Foru Aginduaren deuseztasuna edo, nolanahi ere, deuseztagarritasuna eskatzeko, errekurritutako ebazpenean argudiatutako ez onartzeko arrazoia aplikagarria ez delako.
OINARRI JURIDIKOAK
1. Erreklamatzaileak planteatutako eskaerari dagokionez, gaiaren mamia aztertu aurretik, bidezko da aztertzea ea eskaerak betetzen dituen erreklamazio hori planteatzeko beharrezko baldintzak. Horiek, Gardentasunaren, Herritarren Parte-hartzearen eta Gobernu Onaren otsailaren 8ko 1/2017 Foru Arauaren 35.5 artikuluaren arabera, oinarrizko legerian finkatuta daude, hau da, GHPGOLen.
2. Erreklamazioa aurkezteko epeari dagokionez, GHPGOLek dio 24.2 artikuluan ezen erreklamazioa aurkezteko epea hilabete izango dela aurkatutako egintza jakinarazten den egunaren biharamunetik hasita, eta, hain zuzen, epe horri heldu zion erreklamatzaileak, zeren eta Foru agindua 2022ko martxoaren 24an eman baitzen, eta xxxxxren idazkia 2022ko apirilaren 1ean sartu baitzen Arabako Foru Aldundiaren Erregistroan.
3. Bat etorriz 1/2017 Foru Arauaren 35.3 artikuluan eta lehen xedapen gehigarrian eta Foru Gobernu Kontseiluaren otsailaren 21eko 5/2017 Foru Dekretuan xedatutakoarekin, Gardentasunaren Foru Kontseiluak eskumena du foru sektore publikoko edozein erakundek hartutako ebazpenen aurrean gardentasunaren arloan egiten diren erreklamazioak aztertzeko eta ebazteko, eta ebazpen horien artean dago xxxxxk aurkatutako foru agindua. 

4. Behin egiaztaturik erakunde erreklamatua Gardentasunaren 1/2017 Foru Arauari lotzen zaiola, Gardentasunaren Foru Kontseiluaren eskumen subjektiboa eta erreklamatzailearen legitimazioa, egiaztatu behar da, ondotik, badela egiaz informazio publikoaren eskaera bat, zeren eta, 1/2017 Foru Arauaren eta otsailaren 21eko 5/2017 Dekretuaren arabera, Kontseilu horrek ez baitu eskumenik bestelako auzirik aztertzeko.
Erreklamazioaren xedea da informazio publikoa eskuratzeari buruzko esanbidezko ebazpena, hau da, aipatutako 35/2022 Foru Agindua, zeinaren bidez ez baitzen onartu erreklamatzailearen eskaera. 

5. Otsailaren 8ko 1/2017 Foru Arauaren 18. artikuluaren arabera, informazio publikoa da “Foru Arau honen 3. artikuluan aipatzen diren subjektuetako edozeinen eskuetan diren eduki edo dokumentuak, edozein dela ere haien formatua edo euskarria, haiek beren eginkizunak betez sortu edo eskuratu dituztenak”.
Beraz, eskabidea egiten den unean Foru Arauari lotutako erakunde edo entitate batek eskuragarri duen eta dagoeneko badagoen informazioan oinarrituta egon behar dute sarbide eskaerek, eta, gainera, beren eskumenak erabiliz egindako edo eskuratutako informazioa izan behar dute. 

Definizio hori ikusita, eta kontuan hartuta Gizarte Politiken Sailak adierazten duela informazioa ez dagoela eskatutako desagregazioarekin, eskatutako datu guztiak eskura daude, hau da, Sailaren esku dagoen informazioa.
6. Gaiaren funtsari dagokionez, abenduaren 9ko 19/2013 Legeak (Gardentasunari, Informazio Publikoa Eskuratzeko Bideari eta Gobernu Onari buruzkoak) 18.1 c) artikuluan ezartzen duenez, ez dira izapidetzeko onartuko, ebazpen arrazoitu bidez, informazio eskabideak, baldin eta horiek hedatzeko beharrezkoa bada aldez aurretik berriz prestatzeko ekintza bat egitea.
Gizarte Politiken Saila, kasu honetan, eskatutako informaziorako sarbidea ukatzeko arrazoi horretan oinarritzen da, argudiatzen baitu eskatutako informazioaren xede diren programak ez daudela eskatzen den desagregazioarekin.
Gardentasunerako eta Gobernu Onerako Kontseiluak bere 7/2015 interpretazio irizpidean ezarritakoaren arabera, 19/2013 Legearen 18. artikuluko ez onartzeko arrazoiak aplikatu ahal izateko, beharrezkoa da prozedura amaitzen duen ebazpenean zehaztea ez onartzeko arrazoia eta kasu zehatzean aplikatu beharreko justifikazio legal edo materiala.
Berriro prestatzeko kontzeptuari dagokionez, hau gehitzen du: hitzez hitz ulertu behar da “reelaborar” (berriro prestatzea) zer den eta Real Academia de la Lenguak zehazten du dela “volver a elaborar algo”. Inguruabar hori eska daiteke berriro prestatze kasu baten aurrean gaudela ulertzeko”.
Eta honako hau zehazten du: “Onartzen bada informazioa berriro prestatzea dela datuak gehitzea edo txertatzea, edo gutxieneko tratamendua aplikatzea, informazioa eskuratzeko eskubidea datua edo dokumentazioa eskuratzeko eskubidea izango da, eta hori ez da 12. artikuluan adierazten dena "informazioa eskuratzeko eskubidea" zehazten denean”. 

Eta hau ondorioztatzen du: “informazioa berriro prestatu behar izatea eskaera ez onartzeko arrazoia izatea dela eta, Gardentasunaren eta Gobernu Onaren Kontseiluak hainbat ebazpenetan azaldu du bere interpretazioa; hain zuzen ere, eskaera ez onartzeko aplika daiteke, baldin eta eskatzen den informazioa, eskaera jasotzen duen erakundearen jardun eremukoa izanik: a) Berariaz sortu behar bada erantzuna emateko hainbat informazio iturri erabiliz; edo b) Erakundeak ez badauzka eskatzen den informazioa biltzeko eta lantzeko behar diren baliabide teknikoak, eta ondorioz informazioa ematerik ez badago”.
Era berean, berriro prestatu behar delako ez onartzeak hainbat erabaki judizial izan ditu, eta aipamen berezia merezi du Auzitegi Gorenaren 2017ko urriaren 16ko epaiak. Bertan adierazten denez, abenduaren 9ko 19/2013 Legearen 18. artikuluan aipatzen diren ez onartzeko kausei buruzko edozein erabakik, eta, bereziki, artikulu horren 1.c apartatuan zehaztutakoari buruzkoak (hedatzeko, aldez aurretik, berriro prestatzea behar duten informazioari buruzkoak), 19/2013 Legean informazioa eskuratzeko eskubidea konfiguratzeko erabiltzen den formulazio zabal eta hedakorra hartu behar du premisa gisa. (…) Informazioa eskuratzeko eskubidearen legezko onarpenaren eta erregulazioaren formulazio zabalak behartuta, ezinbestekoa da zorroztasunarekin, eta are murrizpenarekin ere, interpretatzea eskubide horren mugak, 19/2013 Legeak 14.1 artikuluan ezartzen dituenak, eta informazio eskaerak ez onartzeko arrazoiak, 18.1 artikuluan aipatzen direnak. (…) eta ezin da onartu informazioa eskuratzeko eskubidea arrazoirik gabe eta neurriz kanpo murriztea dakarren mugarik.
Horregatik, abenduaren 9ko 19/2013 Legearen 18.1.c) artikuluan jasotzen den informazio eskaerak ez onartzeko arrazoiak ez du eraginik ez onartzeko arrazoi hori argudiatzen duenak ez badu argi eta behar bezala justifikatzen informazioa aldez aurretik tratatu edo berriz prestatu behar dela.
Arrazoibide horiek dagokion kasuari aplikatuta, 35/2022 Foru Aginduan eskatutako informazioa ukatzeko emandako arrazoia ez da onartu behar; izan ere, datuak eta informazioa existitzen dira, eta erreklamaziogileari emateak ez du esan nahi datuak berriro prestatu behar direnik, baizik eta bildu egin behar direla, datuak espedienteetan jasota baitaude.
Egoera horretan, ez da planteatzen informazioa ex profeso prestatzea, edo txosten bat egitea edo informazioa parametro jakin batzuen arabera tratatzea eskatzaileari emateko; aitzitik, datuak biltzeko lan hutsa baino ez litzateke izango, datu horiek gehitzeko, tratatzeko edo eransteko irismenarekin, baina ez litzateke beharrezkoa izango informazioa berriz prestatzea, arestian azaldutako jurisprudentziaren arabera. 

Beraz, eta kontuan hartuta ez onartzeko arrazoiak modu murriztailean aplikatu behar direla, informazioa eskuratzeko eskubidea zabala delako, ezin da ondorioztatu 19/2013 Legearen 18.1 c) artikulua aplikatu behar denik.
Horregatik guztiagatik, Gardentasunaren Foru Kontseiluak, aho batez, hau hartu du:
EBAZPENA
Lehenengoa. Onestea xxxxxk aurkeztutako erreklamazioa, ez direlako betetzen Informazio Publikoa Eskuratzeko Bideari eta Gobernu Onari buruzko abenduaren 9ko 19/2013 Legearen 18.1.c artikuluko betekizunak.
Bigarrena.  Gizarte Politiken Sailari eskatzea gehienez 10 egun balioduneko epean eman diezaiola erreklamaziogileari eskatutako informazioa.

Hirugarrena. Ebazpen honek administrazio bidea amaitzen du, eta beraren aurka, administrazioarekiko auzi errekurtsoa aurkeztu daiteke Gasteizko administrazioarekiko auzietako epaitegietan, bi hilabeteko epean, ebazpen hau jakinarazi eta hurrengo egunetik aurrera.

